ՀԻՄՆԱՎՈՐՈՒՄ
«ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՀՈՒՆԻՍԻ 27-Ի N 1007-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Իրավական ակտի անհրաժեշտությունը (նպատակը)
Ներկայացվող նախագծի ընդունումը պայմանավորված է «Հայաuտանի Հանրապետության կառավարության 2024 թվականի հունիսի 27-ի N 1007-Ն որոշման  (այսուհետ՝ Որոշում) շրջանակներում սոցիալական ծախս կատարելու գործընթացի իրավակիրառ պրակտիկայում ծագած խնդիրների լուծման անհրաժեշտությամբ։
1.1. Կարգավորման հարաբերությունների ներկա վիճակը և առկա խնդիրները
Որոշմամբ սահմանված է «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» Հայաստանի Հանրապետության օրենքի 35.1-ին հոդվածի 1-ին մասով սահմանված՝ տեղեկատվական համակարգում ներառված իրավաբանական անձանց (այսուհետ՝ իրավաբանական անձ), որոնց վերաբերյալ պետական միասնական գրանցամատյանում գրառումներ առկա չեն (բացառությամբ այն դեպքերի, երբ տվյալ իրավաբանական անձի հիմնադիրները կամ մասնակիցները ֆիզիկական անձինք են կամ Հայաստանի Հանրապետությունում գրանցված իրավաբանական անձինք), Հայաստանի Հանրապետության առևտրային բանկերում բացված բանկային հաշիվներում առկա դրամական միջոցները սոցիալական բնույթի ծախսերի ֆինանսավորմանն ուղղելու կարգը:
Սոցիալական ծախսերն իրականացվում են իրավաբանական անձի գործադիր մարմնի ղեկավարի դիմումի և ներկայացրած փաստաթղթերի, տվյալների հիման վրա։
Որոշման շրջանակներում 2024 թվականի ընթացքում ներկայացված 4 դիմումների հիման վրա կատարվել են 3 խումբ սոցիալական ծախսեր, իսկ վերջին դիմումն ընթացքի մեջ է։ 
Իրավակիրառ պրակտիկայում ծագել են որոշ խնդիրներ, որոնք անհրաժեշտ է լուծել։ 
Մասնավորապես անհրաժեշտություն է առաջացել հստակեցնել իրավաբանական անձի գործադիր մարմնի ղեկավարի կողմից ներկայացված տեղեկատվության (տվյալների) հավաստիության պատասխանատվությունը կրողին, քանի որ որևէ պետական մարմին ամբողջությամբ չի տիրապետում և չի էլ կարող տիրապետել նրա ներկայացրած տվյալներին (տեղեկատվությանը)։
Այս առումով անհրաժեշտություն է առաջացել նաև հստակեցնել հարցերի շրջանակը, որոնց վերաբերյալ Ազգային անվտանգության ծառայությունը եզրակացություն է  տրամադրում Աշխտատանքի և սոցիալական հարցերի նախարարությանը։
Սոցիալական ծախսերի կատարման գործընթացն արագացնելու համար նպատակահարմար է նույնականացված շահառուների ցուցակը միաժամանակ ուղարկել բոլոր շահագրգիռ կողմերին։
Իրավակիրառ պրակտիկայում եղել են դեպքեր, երբ իրավաբանական անձն ունեցել է մի քանի բանկային հաշիվներ, այդ թվում՝ տարբեր բանկերում։ Սոցիալական ծախսերի կատարման արդյունավետությունը բարձրացնելու համար (վճարման ցուցակներն առանձին բանկային հաշիվներում առկա գումարների չափերին համապատասխանեցնելը և տարբեր բանկերի միջոցով նույն սոցիալական ծախսը կատարելը բացառելու միջոցով) նպատակահարմար է այդ միջոցները համախմբել իրավաբանական անձի գործադիր մարմնի ղեկավարի դիմումում նշված մեկ բանկային հաշվում։
Մեկ այլ խնդիր է ծագել սոցիալական ծախսի գումարը շահառուների բանկային հաշիվներին փոխանցելիս, երբ փակված լինելու կամ այլ տեխնիկական պատճառներով հնարավոր չէ այդ բանկային հաշվին փոխանցում կատարել։
Որոշման համաձայն՝ իրավաբանական անձի գործադիր մարմնի ղեկավարը կարող է դիմել մինչև 2024 թվականի դեկտեմբերի 30-ը՝ ներառյալ։ Այս ժամկետը նպատակահարմար է երկարաձգել՝ ավելի մեծ թվով իրավաբանական անձանց սոցիալական ծախսեր կատարելու հնարավորություն ընձեռելու համար։

1.2. Առկա խնդրի առաջարկվող լուծումը
Վերոնշյալ խնդիրների լուծման նպատակով առաջարկվում է ընդունել «Հայաuտանի Հանրապետության կառավարության 2024 թվականի հունիսի 27-ի N 1007-Ն որոշման մեջ լրացումներ և փոփոխություն կատարելու մասին Հայաuտանի Հանրապետության կառավարության որոշման նախագիծը։ 

2. Կարգավորման առարկան
Նախագծով առաջարկվում է սահմանել, որ՝
1. ներկայացված տեղեկատվության (տվյալների) հավաստիության պատասխանատվությունը կրում է  իրավաբանական անձի գործադիր մարմնի ղեկավարը,
2. Ազգային անվտանգության ծառայությունը   եզրակացություն է տրամադրում նույնականացված շահառուների ցուցակի վերաբերյալ,
3. նույնականացված շահառուների ցուցակը Ազգային անվտանգության ծառայություն, Հայաստանի Հանրապետության արդարադատության նախարարության իրավաբանական անձանց պետական ռեգիստրի գործակալություն ուղարկելիս  միաժամանակ ուղարկվում է նաև Կենտրոնական բանկ,
4. եթե իրավաբանական անձն ունի տարբեր բանկային հաշիվներ, այդ թվում՝ տարբեր բանկերում, ապա իրավաբանական անձի տնօրենի դիմումում նշված լինելու դեպքում տարբեր բանկային հաշիվների գումարները փոխացվում են այն բանկային հաշվին, որտեղից կատարվելու են սոցիալական ծախսերը,
5. Եթե տեխնիկական կամ այլ պատճառներով հնարավոր չէ վճարումը կատարել՝ գումարը փոխանցել նույնականացված շահառուների վճարման ցուցակում նշված շահառուի բանկային հաշվին (բանկային հաշիվներից որևէ մեկին), ապա գումարը բանկը վճարում է շահառուի ընտրությամբ՝ կանխիկ եղանակով (բանկի սահմանած ընթացակարգերով) կամ շահառուի անվամբ բանկում բացում է նոր բանկային հաշիվ և վճարում է այդ հաշվին փոխանցելու միջոցով։ Այս դեպքում, եթե շահառուն 6 ամսյա ժամկետում բանկին չի ներկայացնում գումարը ստանալու պահանջ, գումարը վերադարձվում է իրավաբանական անձի բանկային հաշվին՝ այդ մասին 3 աշխատանքային օրվա ընթացքում տեղեկացնելով լիազոր մարմնին և իրավաբանական անձի գործադիր մարմնի ղեկավարին,
6. իրավաբանական անձի գործադիր մարմնի ղեկավարը կարող է դիմել մինչև 2025 թվականի դեկտեմբերի 30-ը՝ ներառյալ։

3. Իրավական ակտի կիրառման դեպքում ակնկալվող արդյունքը
Նախագիծն ընդունվելու դեպքում կլուծվեն Որոշման շրջանակներում սոցիալական ծախս կատարելու գործընթացի իրավակիրառ պրակտիկայում ծագած խնդիրները։

4. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
[bookmark: _GoBack]«Հայաuտանի Հանրապետության կառավարության 2024 թվականի հունիսի 27-ի N 1007-Ն որոշման մեջ լրացումներ և փոփոխություններ կատարելու մասին Հայաuտանի Հանրապետության կառավարության որոշման նախագծի ընդունումը բխում է ՀՀ կառավարության 2021 թվականի օգոստոսի 18-ի թիվ 1363-Ա որոշման հավելվածով հաստատված՝ ՀՀ կառավարության 2021-2026թթ. ծրագրի 1.2 գլխի 1-ին պարբերության 1-ին մասից, այն է՝ «Լեռնային Ղարաբաղի հետպատերազմյան վերականգնումը, տնտեսական կյանքի աշխուժացումը, տեղահանված բնակչության սոցիալական խնդիրների լուծումը, մշակութային ու կրոնական ժառանգության պահպանումը լինելու են Կառավարության ուշադրության կենտրոնում:»։
Ներկայացված նախագիծը նպատակ ունի լուծել իրավակիրառ պրակտիկայում ծագած առանձին խնդիրները։ 

5. Տեղեկանք
«Հայաստանի Հանրապետության կառավարության 2024 թվականի հունիսի 27-ի N 1007-Ն որոշման մեջ լրացումներ և փոփոխություններ կատարելու մասին» ՀՀ կառավարության որոշման նախագծի ընդունման դեպքում Հայաստանի Հանրապետության պետական բյուջեում ծախսերի և եկամուտների ավելացում կամ նվազեցում չի նախատեսվում։ Որոշման շրջանակում ծախսերը կատարվում են իրավաբանական անձի բանկային հաշիվներում առկա միջոցների հաշվին։

